
კოსმოსური ამინდი არის ახლო კოსმოსური ფიზიკის დარგი, რომელიც შეისწავლის მზის
ქარის ზემოქმედებას დედამიწაზე და მის სხვადასხვა გარსებზე (მაგნიტოსფერო,
იონოსფერო, თერმოსფერო და ეგზოსფერო), მათ შორის ბიოლოგიურ სისტემებზე და
ადამიანზე. ასევე, ამ საკითხის გამოკვლევა მნიშვნელოვანია როგორც თანამგზავრული
ტექნოლოგიების უსაფრთხოებისთვის, ასევე, დედამიწაზე არსებული
კავშირგაბმულობისა და ელექტრული სისტემებისათვის. მოცემულ ნაშრომში
გაანალიზებულია 2024 წლის ძლიერი გეომაგნიტური ქარიშხლები (3 მარტი, 24 მარტი და
11 მაისი). კვლევა ეფუძნება დუშეთის გეომაგნიტური ობსერვატორიიდან მიღებულ
დედამიწის მაგნიტური ველის ჰორიზონტალურ მდგენელის, 𝐵𝐻, ურთიერთქმედების
შესწავლას მზის ქარის ისეთ პარამეტრებთან, როგორიცაა დინამიური წნევა,𝑃, პლაზმის
ბეტა კოეფიციენტი, 𝛽𝑝, საპლანეტათშორისო მაგნიტური ველი 𝐵𝑖𝑚𝑓 და მისი მდგენელები -
𝐵𝑥 , 𝐵𝑦, 𝐵𝑧 . განსაკუთრებული ყურადღება ეთმობა 2024 წლის 11 მაისის ქარიშხალს,
რომელიც ბოლო ორი ათწლეულის განმავლობაში ყველაზე მძლავრი იყო.
ანალიზისათვის გამოყენებულია კორელაციული, ვეივლეტ-კოჰერენტული და
მულტიფრაქტალური ანალიზის მეთოდები.
ეს კვლევა ადასტურებს ადგილობრივი გეომაგნიტური მონაცემების სანდოობას
საქართველოში გლობალური კოსმოსური ამინდის მოვლენების დროს ადგილობრივი
რეაგირების შესასწავლად. მიღებული შედეგები ხელს შეუწყობს გეომაგნიტური
ქარიშხლების პროგნოზირების მოდელების გაუმჯობესებას.

